
Dyna ‘di Dolig?  (sgets i 6 cymeriad)
(Mae angen 5 o bobl a Iesu. Bydd lleisiau 2-5 yn adrodd eu hanes fel petaen nhw mewn grŵp cefnogi dioddefwyr fel AA.

Os oes modd, rhowch gylch o gadeiriau yn y tu blaen a phob un yn ymuno â’r cylch yn ei dro ac yn pasio meic o gwmpas. Fel arall gallant ddod i’r sêt fawr at y meic ac wedyn eistedd yn y sêt fawr ar ôl siarad. Bydd Iesu yn dangos ei fod yn gwrando ar bob un, ac ar ôl iddynt siarad yn eu croesawu fel sy’n addas - gafael braich, cofleidio, gafael llaw neu roi llaw ar ysgwydd a’u harwain i eistedd. Cofiwch addasu’r geiriau i’ch tafodiaith leol) 

Llais 1: (yn fywiog a llawen)Ydych chi’n barod ar gyfer y Dolig? Ydych chi?
Llais 2:(yn codi o’r gynulleidfa ac yn cerdded i’r tu blaen yn nerfus a gofidus) Fy enw i yw Siwsan Jones a dwi’n poeni am y Dolig. Mae’r teulu i gyd i fod i ddod acw nôl eu harfer ond dwi’n poeni’n arw y byddan nhw’n ffreuo fel wnaethon nhw llynedd. Ai dyna ‘di Dolig? (mae’n eistedd yn y sêt fawr)
Llais 3: (yn codi o’r gynulleidfa ac yn cerdded yn fwy hamddenol i’r tu blaen) Fy enw i yw John Davies a dwi’n poeni am y Dolig. Peidiwch â cham-ddallt, dwi wedi archebu pob math o fwydydd hyfryd, a ‘bubbly’. Amser cinio Dolig, bydd Megan a minnau yno’n sglaffio. Wedyn, gyda boliau llawn, byddwn yn edrych ar ein gilydd ac yn meddwl – i be? Ai dyna ‘di Dolig? (mae’n eistedd yn y sêt fawr)
Llais 4: (yn cerdded i’r tu blaen fel rhywun sydd wedi penderfynu fod angen cyffesu rhywbeth) Fy enw i yw Karen Williams. Dwi wedi dwyn arian o’r gwaith ac mae rhywun yn siŵr o ffeindio allan. Hyd yn oed os na wna nhw, dwi’n gwybod mod i wedi gwneud rhywbeth o’i le, ac nid dyna’r unig beth dwi di wneud… Dwi’n teimlo cywilydd, dydy fy mywyd werth dim –O mi fydda i’n chwarae’r gêm - paratoi cinio, yfed gormod, chwerthin ac esgus mod i’n mwynhau fy hun ond ai dyna ‘di Dolig?  
Llais 5: (yn codi o’r gynulleidfa ac yn cerdded yn drist i’r tu blaen) Fy enw i yw Siôn Huws a dwi’n poeni am y Dolig. Mae gen i bartner a dwy eneth fach, ac mae’r genod mor gyffrous am y Dolig maen nhw wedi weindio’n lân. Y broblem ydy, da ni mewn dyled at ein clustiau, dydy’r benefits ddim yn ddigon i gyfro’r biliau i gyd, a sut da ni i fod i fforddio prynu'r holl stwff doliau Baby Born maen nhw isio? Poeni, dadlau, methu cysgu’r nos- ai dyna ‘di Dolig? (eistedd)

Llais 1: Fy enw i ydy Cristion Jones, a dwi’n hoffi’r Nadolig am ein bod ni’n dathlu pen-blwydd Iesu. Fedra i ddim dechrau dweud cymaint o wahaniaeth mae o wedi gwneud ac yn gwneud i mywyd i. Trïwch e yn eich bywyd ac fe gewch chi weld.

Siwsan – gyda help Iesu mi fyddi di’n cael y geiriau iawn i ddod â’r teulu at ei gilydd ac i greu awyrgylch heddychlon.

John – gad y bwydydd ffansi a’r poteli a thyrd i glywed beth sy’n gan Iesu i’w ddweud am beth sy wir yn cyfrif

Tyrd yma Karen, tyrd at Iesu sy’n maddau dy feiau ac yn rhoi dechrau newydd ffres i ti.
Llais 5: (yn codi ar ei draed ac yn gofyn yn drist) Be amdana i?
Llais 1: tyrd yma Siôn – mae Iesu am dy helpu dithau hefyd ac mae ‘na bobl yma y gall o eu defnyddio: 

Llais 2: Mae gen i ddigon o fins peis.. a phwdin Dolig sbâr y cewch chi..
Llais 3: Beth am i’r pedwar ohonoch chi ddod draw i gael cinio Dolig gyda ni… gyda llaw, mae gen i job yn mynd yn y siop os oeddet ti’n chwilio am rywbeth..
Llais 4: Mae gen i lwyth o vouchers ar gyfer siopau’r stryd fawr – beth am i chi fynd i siopa tra mod i’n gwarchod y plant?

Llais 1: (wrth y gynulleidfa) Nawr dyna ydi Dolig!

(Gellid dilyn y sgets drwy wrando ar garol Nadolig ar cd neu uno i ganu)

